
PARLAMENT DE CATALUNYA





Mesa del Parlament
La Mesa del Parlament, en la sessió tinguda el 5 de juny de 2012, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya;  l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei del recurs de cassació en matèria de dret civil a Catalunya, aprovada pel Ple del Parlament en la sessió del 22 de febrer de 2012:
«LEI 4/2012, DETH 5 DE MARÇ, DETH RECORS DE CASSACION EN MATÈRIA DE DRET CIVIU EN CATALONHA

Preambul

Er article 95.3 der Estatut d’autonomia de Catalonha atribuís en exclusiva ath Tribunau Superior de Justícia de Catalonha era unificacion dera interpretacion deth dret de Catalonha. Atau madeish, er article 111-2.2 deth Còdi civiu de Catalonha dispause qu’era jurisprudéncia civila deth Tribunau Superior de Justícia de Catalonha s’a d’aver en compde entà interpretar e aplicar eth dret civiu catalan. 

Eth recors de cassacion ei era via prioritària d’accès tath Tribunau Superior de Justícia de Catalonha des ahèrs civius regidi peth dret catalan; ei, donc, eth principau esturment processau entà qu’aguest tribunau posque acomplir eth prètzhèt que li atribuís er Estatut envèrs ath dret catalan. Dera regulacion d’aguest mejan de recusacion e, plan particularament, des critèris d’accès que s’establisquen, ne depen qu’eth Tribunau Superior de Justícia de Catalonha artenhe de faiçon efectiva era foncion que ne demore eth dret catalan. O, çò dit de un aute biaish, que se posque dispausar de faiçon eficaça d’un element essenciau entà interpretar e aplicar eth dret civiu catalan.

Dera creacion deth Tribunau Superior de Justícia de Catalonha tà deçà, es critèris legaus entà accedir ath recors de cassacion en matèria de dret civiu an estat es madeishi qu’es fixadi entà hèr apèl en cassacion devant eth Tribunau Suprèm. Aguesta entermieja a determinat qu’es modificacions des critèris d’accès tara cassacion introdusides pera Lei de reglament judiciari civiu afectèssen es matèries e es tipes d’ahèrs regidi peth dret civiu catalan que podeven accedir ath Tribunau Superior de Justícia de Catalonha.

Ath delà, era experiéncia aquerida tamb eth foncionament deth sistèma permet de remercar qu’era regulacion deth recors de cassacion que hè era Lei de reglament judiciari civiu, a despieit de que se poirie arribar a considerar ambiciosa dera perspectiva estant deth Tribunau Suprèm, compòrte ua restriccion que hè malaisit qu’eth Tribunau Superior de Justícia de Catalonha artenhe de biaish efectiu es tòques que li conferís er ordenament catalan envèrs ath sòn dret civiu.

Jos era vigor des critèris generaus dera Lei de reglament judiciari civiu, aitant era de 1881 coma era deth 2000, se remèrque que i a avut matèries pròpries deth dret civiu catalan que non an pas avut o non an pas accès ath recors de cassacion. Per aguesta rason, aguesta lei encòsse innovacions que, sens afectar era competéncia qu’era Lei organica deth poder judiciau atribuís as tribunaus superiors de justícia e en tot integrar-se en modèl de recors de cassacion en vigor, permet de dispausar de critèris pròpris e estables d’accès ara cassacion, fixadi en atencion as besonhs deth dret civiu catalan, talament qu’er ensem der ordenament civiu catalan posque èster objècte d’un exercici mès intens per quant ath Tribunau Superior de Justícia de Catalonha e, correlativaments, qu’eth dret civiu catalan se’n beneficie.

Er article 130 der Estatut d’autonomia de Catalunya, en concordança tamb er article 149.1.6 dera Constitucion espanhòla, atribuís ara Generalitat era competéncia entà dictar es nòrmes processaus especifiques que deriven des particularitats deth dret substantiu de Catalonha.

En exercici dera competéncia que derive der encastre constitucionau e estatutari e, donc, en tot circomscriuer-ne era sua vigor en encastre pròpri dera competéncia dera Generalitat, aguesta lei encòsse es especialitats de besonh ena regulacion deth recors de cassacion devant eth Tribunau Superior de Justícia de Catalonha.

S’identifique ua especificitat prealabla a quina auta consideracion que sigue, que non se referís pas a ua institucion concrèta, senon ar ordenament en sòn ensem. Cau aver present, coma hèt diferenciau, qu’eth desvolopament quantitatiu e qualitatiu deth dret civiu catalan, restacat ath procès de codificacion entamenat eth 2002, a de considerar era possibilitat d’ua produccion correlativa de jurisprudéncia, entenuda coma esturment fondamentau entà interpretar e assolidar eth dret positiu.

Consent tamb çò que dispause eth Còdi civiu de Catalonha, er accès ara cassacion devant eth Tribunau Superior de Justícia de Catalonha en matèria de dret civiu catalan se pòt fondamentar ena infraccion dera jurisprudéncia deth madeish Tribunau Superior de Justícia de Catalonha e deth Tribunau de Cassacion de Catalonha.

S’establissen mecanismes entà hèr possible eth recors de cassacion en totes es matèries. Era experiéncia hè evident qu’eth nombre de recorsi de cassacion qu’arriben en Tribunau Superior de Justícia de Catalonha ei plan redusit e circomscrit a determinadi encastres deth dret catalan. Efectivament, era importància dera jurisprudéncia cassacionau envèrs ath dret civiu de Catalonha ei enqüèra mès feble se mos atiem ara tipologia de matèries as quaus se referissen es recorsi. Enquia i a plan de matèries que, peth hèit de non pas arténher er impòrt mendre qu’establís era Lei de reglament judiciari civiu, o pera dificultat d’articular es formalitats de besonh dera via  der interès cassacionau, non an pas accès a cassacion.

En aguesta linha, tamb es finalitats de non pas excludir cap de tipe d’ahèr dera possibilitat d’accedir ara cassacion, remercar eth caractèr fondamentau qu’entath dret civiu catalan a era jurisprudéncia deth Tribunau Superior de Justícia de Catalonha e sajar un acreishement mesurat deth nombre de recorsi, s’establís qu’er interès cassacionau regisque er accès ara cassacion de toti es ahèrs. Donc per’mor d’açò,  se poirà hèr apèl en cassacion quan i age contradiccion enter era resolucion recusada e era doctrina jurisprudenciau deth Tribunau Superior de Justícia de Catalonha e quan s’allègue era manca de jurisprudéncia remercada. Tanben s’especifique, entad aguesta darrèra suposicion, qu’eth temps de vigor dera nòrma per repòrt ara quau s’allègue era manca de jurisprudéncia non desvalorize pas en nat cas eth concors d’interès cassacionau. En contèxte de desvolopament deth dret civiu catalan, se balhe prioritat a que non i age nat tipe d’ahèr que demore sens era possibilitat qu’eth Tribunau Superior de Justícia de Catalonha s’i posque prononciar, en tot enténer qu’eth risque que se produsisque un laueg d’ahèrs ei aluenhat.

Era contradiccion enter resolucions de mantues audiéncies provinciaus o des sues seccions non s’includís pas coma expression der interès cassacionau en matèria de dret civiu catalan, per’mor que tamb es critèris establits demoren curbides es finalitats dera cassacion, plan que, coma s’a remercat mès ensús, era manca de jurisprudéncia balhe accès ara cassacion en toti es casi.

Aguesta lei circomscriu era sua vigor en encastre dera competéncia dera Generalitat e enes especialitats processaus deth dret civiu catalan. Per’mor d’açò, ath delà d’establir es especialitats remercades, se n’encuede des situacions que se pòden generar pera convergéncia dera normativa estatatau e era catalana en un madeish ahèr. Se plan ei certan qu’era allegacion dera infraccion d’un precèpte de dret civiu catalan abilite eth Tribunau Superior de Justícia de Catalonha entà conéisher dera cassacion en repòrt tamb quin des objèctes que siguen que contengue era procedura, tanben n’ei que non pas totes es pretensions acantierades an accès a cassacion sonque per aguest hèit. Ei de besonh, ath delà, que cada accion o pretension complisque es critèris de recusabilitat qu’establís era legislacion que n’ei aplicabla. De biaish que pòt succedir qu’ues pretensions agen accès a cassacion e d’autes non.

Aguesta lei s’estructure en quate articles e dues disposicions finaus

Article 1. Encastre d’aplicacion 

Aguesta lei s’aplique ath recors de cassacion substanciat peth Tribunau Superior de Justícia de Catalonha en repòrt tamb es ahèrs que se regissen per ordenament civiu catalan.

Article 2. Resolucions aperables e infraccions allegables

1. Se pòt hèr apèl en cassacion, consent tamb aguesta lei, contra es resolucions en matèria civila des audiéncies provinciaus tamb sedença en Catalonha.

2. Eth recors en cassacion s’a d’apiejar, sonque o amassa tamb d’auti motius de recusacion, ena infraccion de nòrmes der ordenament civiu catalan.

3. Era allegacion dera infraccion d’un precèpte constitucionau o dera doctrina deth Tribunau Constitucionau en repòrt tamb eth dret civiu catalan balhe accès ara cassacion devant eth Tribunau Superior de Justícia de Catalonha, enes casi e tamb es formalitats de besonh qu’establís aguesta lei, se non s’aven era cassacion devant eth Tribunau Suprèm.

Article 3. Formalitats d’accès tara cassacion devant eth Tribunau Superior de Justícia de Catalonha 

An accès a cassacion devant eth Tribunau Superior de Justícia de Catalonha es ahèrs en qu’eth motiu de recusacion des madeishi ei fondamentau en ua des causes que seguissen:

a) Ena contradiccion tamb era jurisprudéncia qu’ei resulta de senténcies reïterades deth Tribunau Superior de Justícia de Catalonha o deth Tribunau de Cassacion de Catalonha.

b) Ena manca de jurisprudéncia deth Tribunau Superior de Justícia de Catalonha o deth Tribunau de Cassacion de Catalonha. Eth temps de vigor dera nòrma en repòrt ara quau s’allègue era manca de jurisprudéncia non empache pas er accès ara cassacion en cap de cas.

Article 4. Recors en repòrt as especificitats processaus derivades deth dret civiu catalan

S’ena resolucion deth recors de cassacion  s’avalore era infraccion d’ua nòrma processau der ordenament civiu catalan, eth Tribunau Superior de Justícia de Catalonha a d’ordenar era mesura avienta entà hèr efectiva era predita nòrma.

Disposicions finaus

Prumèra. Aplicacion dera lei 

Aguesta lei s’aplique as resolucions des audiéncies provinciaus dictades a compdar dera sua entrada en vigor.

Dusau. Entrada en vigor

Aguesta lei entre en vigor ath cap de vint dies d’aver estat publicada en Diari Oficial de la Generalitat de Catalunya. »
Palau del Parlament, 5 de juny de 2012
El secretari tercer
La presidenta del Parlament

Josep Rull i Andreu
Núria de Gispert i Català

